
Abstrakt 
Agroturizmi, si një formë alternative e turizmit në mjedise rurale, është shndërruar në një 
motor të rëndësishëm për zhvillimin lokal, veçanërisht në vitet e fundit. Ai nxit përfshirjen 
aktive të komunitetit dhe përfaqëson një mekanizëm efektiv për shumëllojshmërinë 
ekonomike të zonave rurale, duke ndihmuar në ruajtjen e identitetit kulturor dhe natyror të 
tyre. Gratë zënë një vend të veçantë në këtë zhvillim, pasi përmes përfshirjes së tyre në 
agroturizëm, ato përfitojnë mundësi të reja për sipërmarrje, duke forcuar pozitën e tyre 
ekonomike dhe pjesëmarrjen në jetën sociale të komunitetit. Ato kontribuojnë ndjeshëm në 
ofrimin e produkteve tradicionale, menaxhimin e fermave pritëse, si dhe në promovimin dhe 
ruajtjen e trashëgimisë kulturore vendase. Roli i tyre është thelbësor edhe në nxitjen e 
inovacionit dhe praktikave të qëndrueshme në turizmin rural. Në të njëjtën kohë, përparimi 
teknologjik dhe digjitalizimi i ekonomisë kanë ndryshuar mënyrën se si zhvillohen aktivitetet 
turistike dhe si operojnë bizneset në këtë sektor, përfshirë edhe ato të agroturizmit. Mjetet 
digjitale janë bërë të domosdoshme për promovimin, menaxhimin dhe rritjen e efikasitetit 
të këtyre nismave. Megjithatë, qasja në teknologji nuk është e njëtrajtshme për të gjithë 
aktorët. Gratë, sidomos në zonat rurale, përballen me pengesa të shumta, si mungesa e 
aksesit në financime, trajnimet e kufizuara profesionale dhe mungesa e njohurive 
teknologjike. Ky punim ka për qëllim të shqyrtojë literaturën ekzistuese lidhur me 
përfshirjen e grave në agroturizëm, duke analizuar si sfidat me të cilat ato përballen, ashtu 
edhe mundësitë që lindin në kontekstin e transformimit digjital. Nëpërmjet një analize të 
praktikave dhe politikave ndërkombëtare, identifikohen faktorët që ndikojnë në fuqizimin e 
grave në këtë fushë dhe vlerësohen mekanizmat që mund të përmirësojnë pozicionin e tyre 
ekonomik dhe social. Në përfundim, ndonëse gratë përballen me vështirësi të shumta në 
këtë sektor, potenciali i tyre për të nxitur zhvillimin ekonomik lokal dhe për të promovuar 
modele të qëndrueshme të turizmit mbetet i madh. Mbështetja përmes politikave të 
targetuara, qasja në edukim cilësor dhe sigurimi i mjeteve financiare janë elementë 
thelbësorë për të forcuar rolin e tyre dhe për të rritur pjesëmarrjen e tyre aktive në 
agroturizëm. 
 
Fjalë kyçe: gratë, agroturizmi, barazia gjinore, sipërmarrja rurale, zhvillimi i qëndrueshëm, 
transformimi digjital 

1.​ Hyrja  
Zhvillimi i qëndrueshëm i zonave rurale përbën një objektiv të rëndësishëm në politikat 
publike si në nivel europian ashtu edhe global. Në këtë kontekst, agroturizmi është shfaqur 
si një formë efektive e diversifikimit ekonomik që mbështet mirëqenien e komuniteteve 
rurale dhe ruajtjen e traditave lokale. Gjatë dekadave të fundit, kjo formë turizmi është 
konsoliduar si një praktikë që ndërthur bujqësinë me aktivitetet mikpritëse, duke krijuar 
burime të reja të ardhurash dhe duke hapur rrugë të reja për përfshirjen socio-ekonomike të 
grupeve në rrezik përjashtimi, sidomos të grave. Në shumë zona rurale, gratë kanë një rol të 
rëndësishëm në ruajtjen e kulturës lokale, përkujdesjen për familjen dhe punën në bujqësi. 
Megjithatë, kontributi i tyre shpesh nuk është i dukshëm ose nuk shpërblehet siç duhet në 
aspektin ekonomik apo shoqëror (UN Women Albania, 2024). Agroturizmi ofron një 
mundësi reale për të adresuar këtë pabarazi, duke i mundësuar grave të ndërtojnë biznese 
të vogla, të vetëpunësohen dhe të rrisin të ardhurat e tyre familjare. Eksperiencat nga disa 
vende tregojnë se angazhimi i grave në këtë sektor ka sjellë përmirësim të ndjeshëm të 
statusit të tyre ekonomik dhe shoqëror (FAO &&GIZ, 2024; Koutsou et al., 2009). 
Në kontekstin e Ballkanit Perëndimor, dhe në mënyrë të veçantë në Shqipëri, ku 
komunitetet rurale përballen me sfida të shumta si papunësia, migrimi dhe niveli i lartë i 
varfërisë, agroturizmi po shfaqet si një strategji premtuese për zhvillim të qëndrueshëm 
ekonomik dhe social. Sipas të dhënave të INSTAT (2023), gratë përfaqësojnë rreth 42% të 
forcës punëtore në sektorin bujqësor në Shqipëri. Megjithatë, ato janë ende të 
nënpërfaqësuara në rolet vendimmarrëse, siç janë pronësia dhe drejtimi i aktiviteteve 
ekonomike. Ky fenomen nuk është i izoluar, pasi edhe në vende të tjera të rajonit gratë në 
zonat rurale shpesh përballen me pengesa strukturore që kufizojnë integrimin e tyre të 
plotë në ekonomi, duke përfshirë mungesën e mundësive për punësim formal dhe kufizimet 
në aksesin ndaj shërbimeve dhe financimeve. Në këtë realitet, agroturizmi paraqet një 
mundësi konkrete për fuqizimin e tyre përmes vetëpunësimit, zhvillimit të iniciativave lokale 
dhe përmirësimit të kushteve të jetesës. 
Ndërkohë, përparimi i teknologjive të informacionit dhe komunikimit ka riformësuar 
ndjeshëm mënyrën se si funksionon industria turistike. Platforma dixhitale si Airbnb dhe 
Booking.com, së bashku me rrjetet sociale si Instagram dhe Facebook, janë kthyer në mjete 
të rëndësishme për promovimin dhe menaxhimin e shërbimeve turistike. Ky ndryshim ofron 
një mundësi për gratë që duan të ndërmarrin nisma në sektorin e agroturizmit, duke u 
mundësuar atyre të arrijnë klientë të rinj dhe të zgjerojnë ndikimin e tyre në treg, pa pasur 
nevojë për investime të mëdha fillestare (OECD, 2024). Megjithatë, përfitimi nga ky 
potencial nuk është universal. Gratë në zonat rurale përballen shpesh me barriera të 
shumta, si mungesa e trajnimit në teknologjitë digjitale, qasja e kufizuar në internet, 
stereotipet gjinore dhe mungesa e financimeve të dedikuara (UN Women, 2020). Të gjitha 
këto kufizime pengojnë përfshirjen e tyre të barabartë dhe zvogëlojnë mundësinë që ato të 
shfrytëzojnë në mënyrë të drejtë përfitimet që sjell zhvillimi i agroturizmit në epokën 
digjitale. 
Mbështetja institucionale dhe politikat publike shpesh karakterizohen nga një 
fragmentarizim që nuk arrin të adresojë në mënyrë koherente dhe të drejtpërdrejtë nevojat 
specifike dhe potencialin e grave në sektorin e agroturizmit. Kjo e thekson nevojën për 
politika të mirëstrukturuara që synojnë përfshirjen e grave jo vetëm si pjesë e fuqisë 
punëtore, por si aktore të barabarta në vendimmarrje, menaxhim dhe sipërmarrje turistike. 
Përfshirja e grave në këtë ndikohet nga një sërë faktorësh strukturorë dhe kulturorë që 

krijojnë barriera të shumta — si të dukshme, ashtu edhe të padukshme — ndaj fuqizimit të 
tyre ekonomik. Gratë përballen me vështirësi në aksesin ndaj kredive dhe financimeve, 
kufizime në pronësinë mbi tokën, përjashtim nga rrjetet informuese dhe mundësitë për 
trajnim, si dhe me norma shoqërore patriarkale që frenojnë nismat sipërmarrëse të 
drejtuara prej tyre (World Bank, 2020; UNDP, 2021). Krijimi i një mjedisi mbështetës përmes 
ndërhyrjeve institucionale të synuara është një domosdoshmëri për të garantuar përfshirje 
të drejtë dhe të barabartë. 
Ky studim ka për qëllim të analizojë si potencialet, ashtu edhe sfidat kryesore me të cilat 
përballen gratë në sektorin e agroturizmit, në konteksin e transformimeve digjitale dhe 
dinamikave të zhvillimit të qëndrueshëm rural në Ballkanin Perëndimor. Duke u mbështetur 
në literaturën ekzistuese, objektivi është të ofrohen rekomandime konkrete për politika 
gjithëpërfshirëse që mbështesin fuqizimin e grave dhe kontribuojnë në zhvillim rural të 
qëndrueshëm. Zhvillimi i agroturizmit në Ballkanin Perëndimor përbën jo vetëm një strategji 
për diversifikimin ekonomik të zonave rurale, por edhe një mundësi reale për avancimin e 
barazisë gjinore në këto komunitete. Në këtë kontekst, rëndësia shkencore e studimit lidhet 
me nevojën për të thelluar kuptimin mbi mënyrat sesi gratë përfshihen, kontribuojnë dhe 
përballen me sfida në sektorin e agroturizmit, sidomos në epokën e digjitalizimit dhe 
transformimeve të modeleve tradicionale të zhvillimit rural. Përmes këtij studimi synohet të 
kontribuohet në literaturën ekzistuese ndërdisiplinore mbi agroturizmin, barazinë gjinore 
dhe zhvillimin rural, duke propozuar qasje praktike dhe të mbështetura në evidenca për 
hartuesit e politikave, organizatat dhe aktorët lokalë. 
Struktura e punimit është si më poshtë: fillimisht paraqitet një përmbledhje e literaturës 
kryesore dhe kuadri teorik mbi agroturizmin dhe dimensionin gjinor të zhvillimit rural. Më 
tej, analizohen gjetjet mbi rolin dhe sfidat e grave në këtë sektor. Në pjesën përmbyllëse, 
trajtohen rekomandimet për politika mbështetëse dhe përmblidhen konkluzionet kryesore 
të studimit. 
 
2.​ Rishikimi i literaturës  
Agroturizmi është shfaqur si një zhvillim natyror i turizmit rural, duke ndërthurur përvojat 
turistike me aktivitetet bujqësore tradicionale dhe promovimin e trashëgimisë kulturore 
vendase. Ai paraqet një mundësi të rëndësishme për zhvillim ekonomik dhe diversifikim të 
të ardhurave në zonat rurale, veçanërisht në rajone me potencial të pasur natyror dhe 
kulturor. Në literaturën shkencore, agroturizmi trajtohet si një formë e turizmit të 
qëndrueshëm që ndihmon në rigjallërimin ekonomik të zonave rurale dhe ruajtjen e 
traditave lokale (Phillip et al., 2010). Brenda këtij konteksti, përfshirja e grave në 
agroturizëm shihet si një rrugë e rëndësishme për fuqizim ekonomik dhe social. Gratë 
marrin pjesë në aktivitete të ndryshme – nga mikpritja e turistëve, përgatitja e produkteve 
ushqimore tradicionale dhe artizanale, deri te organizimi i tureve kulturore – të cilat krijojnë 
mundësi reale për të ardhura të qëndrueshme dhe vetëvlerësim më të lartë (Sachs, 2019). 
Sipas Chambers & Conway (1992), zhvillimi i qëndrueshëm rural kërkon një ekuilibër midis 
rritjes ekonomike, ruajtjes së burimeve natyrore dhe përfshirjes sociale. Kjo qasje sugjeron 
se roli i grave në zhvillimin rural është i domosdoshëm jo vetëm për mirëqenien e familjeve 
të tyre, por edhe për qëndrueshmërinë afatgjatë të komuniteteve lokale. Në mënyrë më 
specifike, Teoria e Fuqizimit Gjinor e Kabeer (1999) thekson se për të arritur një barazi të 
vërtetë gjinore, gratë duhet të kenë qasje në burime, në vendimmarrje dhe në mundësi të 
plota ekonomike e shoqërore. Në rastin e agroturizmit, kjo përfshin kalimin nga pozita 

informale apo jo të paguara në ferma, drejt rolit të sipërmarrëseve të pavarura dhe të 
angazhuara në tregje më të gjera. 
Së fundmi, transformimi digjital përbën një element thelbësor në zhvillimin bashkëkohor të 
turizmit. Sipas Hilbert (2011), teknologjia e informacionit ka potencialin për të reduktuar 
pabarazitë ekzistuese, por në të njëjtën kohë rrezikon t’i thellojë ato nëse qasja dhe 
përdorimi i saj nuk është gjithëpërfshirës. Kjo nënvizon rëndësinë e integrimit të çështjeve 
të barazisë gjinore në politikat e zhvillimit rural dhe të turizmit, duke siguruar që gratë 
rurale të përfitojnë realisht nga përparësitë që ofron digjitalizimi. 
Në Modelin Feminist të zhvillimit rural, roli i grave nuk kufizohet vetëm në kontributin e tyre 
ekonomik, por analizohet gjithashtu përmes pjesëmarrjes së tyre në ndërtimin e kapitalit 
social dhe kulturor të komuniteteve. Gratë janë shpesh mbartëse dhe ruajtëse të 
trashëgimisë kulturore vendase – përmes traditave të kuzhinës, artizanatit, mikpritjes dhe 
riteve kulturore – të cilat përbëjnë thelbin e përvojës agroturistike (Brandth & Haugen, 
2011). Kjo qasje thekson se për të kuptuar në mënyrë gjithëpërfshirëse pozicionin e grave 
në sektorin e agroturizmit, duhet kaluar përtej analizës tradicionale ekonomike, duke 
përfshirë edhe dimensione sociale, kulturore dhe institucionale. 
Një tjetër perspektivë e rëndësishme teorike është Teoria e Kapitalit Social, e zhvilluar nga 
Putnam (2000), e cila e përkufizon kapitalin social si rrjete besimi, norma bashkëpunimi dhe 
lidhje sociale që nxisin veprim kolektiv dhe përmirësojnë efikasitetin e komuniteteve. Kjo 
është veçanërisht e rëndësishme në kontekstin rural, ku shumë gra ndërtojnë dhe 
mbështesin iniciativa të vogla përmes strukturave informale dhe rrjeteve komunitare – të 
cilat, ndonëse shpesh mbeten jashtë kornizave formale të zinxhirit të vlerës turistike, 
përbëjnë burime thelbësore për funksionimin dhe qëndrueshmërinë e agroturizmit (Bock, 
2004). Sipas kësaj teorie, gratë që janë pjesë e komuniteteve të forta dhe që marrin 
mbështetje nga rrjete formale ose joformale kanë më shumë gjasa të krijojnë dhe të 
zhvillojnë me sukses iniciativa agroturistike. Aktivitetet e tyre nuk zhvillohen në izolim 
individual, por në një kontekst social që favorizon shkëmbimin e burimeve, ndarjen e 
përvojës dhe rritjen e besimit reciprok – elementë kyç për suksesin në ekonomitë rurale. 
 
Kontributi praktik i grave në zhvillimin e agroturizmit rural 
Aktivitetet që zakonisht drejtohen nga gratë në sektorin e agroturizmit përfaqësojnë një 
ndër shtyllat kryesore të krijimit të një përvoje autentike për vizitorët dhe njëkohësisht, 
kontribuojnë në ruajtjen e trashëgimisë kulturore dhe kulinare të zonave rurale. Roli i grave 
është veçanërisht i dukshëm në sferat e mikpritjes, gastronomisë tradicionale, artizanatit 
dhe promovimit të praktikave të qëndrueshme. 
Së pari, gratë luajnë një rol kyç në ofrimin e mikpritjes tradicionale dhe në mirëmenaxhimin 
e akomodimeve turistike, duke u shfaqur si “fytyra e parë” e destinacionit rural 
(Briedenhann & Wickens, 2004). Ato kujdesen për pastërtinë, mirëqenien dhe komoditetin e 
vizitorëve, duke siguruar një ambient të ngrohtë e familjar, që është thelbësor për përvojën 
e turistëve në kontekstin rural. 
Së dyti, ushqimi tradicional është një nga atraksionet kryesore të agroturizmit dhe 
zakonisht përgatitet nga gratë, bazuar në receta të trashëguara brez pas brezi. Në shumë 
zona rurale, gratë përgatisin produkte autentike si buka e misrit e pjekur në saç, reçelë të 
zier sipas metodave tradicionale dhe djathë të bërë në shtëpi, duke e kthyer ushqimin në një 
përvojë kulturore të veçantë për turistët (Koutsou et al., 2009). 
Së treti, gratë kontribuojnë në prodhimin e artizanatit lokal si qëndisje, gdhendje druri, 
punime me lesh apo qilima të punuar me dorë. Këto produkte jo vetëm që mbajnë gjallë 

teknikat tradicionale të punës, por edhe funksionojnë si suvenire turistike që nxisin 
ekonominë lokale (World Bank, 2020). 
Përveç këtyre aktiviteteve, në shumë raste gratë marrin edhe rolin e guidave lokale, duke i 
shoqëruar turistët në vizita kulturore, duke rrëfyer histori të zonës, apo duke i përfshirë në 
eksperienca interaktive si gatimi, punimi i tokës ose mbjelljet sezonale (FAO & GIZ, 2024). 
Ky angazhim jo vetëm forcon përvojën turistike, por rrit edhe vetëbesimin dhe pjesëmarrjen 
publike të grave në komunitetin e tyre. Një numër i konsiderueshëm grash janë gjithashtu 
aktive në promovimin e praktikave të qëndrueshme në fermat agroturistike. Ato zbatojnë 
praktika si riciklimi, përdorimi i produkteve organike dhe ruajtja e biodiversitetit lokal, duke 
kontribuar në zhvillimin e qëndrueshëm rural dhe në edukimin e turistëve mbi rëndësinë e 
lidhjes me natyrën. 
 
Agroturizmi si instrument për fuqizimin ekonomik dhe social të grave rurale 
Agroturizmi, duke kombinuar bujqësinë tradicionale me turizmin, krijon mundësi të reja për 
punësim, ruajtjen e trashëgimisë kulturore dhe përdorimin efikas të burimeve natyrore 
(Sznajder, Przezborska & Scrimgeour, 2009). Ky sektor është identifikuar si një platformë 
potencialisht e fuqishme për integrimin dhe fuqizimin e grave në ekonomi lokale, sidomos 
në zonat ku mundësitë e tjera për punësim janë të kufizuara. Sipas literaturës empirike, 
pjesëmarrja e grave në agroturizëm ka rezultuar në përfitime të shumëfishta: rritje të të 
ardhurave, vetëpunësim dhe valorizim të roleve të tyre tradicionale në mikpritje, gastronomi 
dhe ruajtje të trashëgimisë kulturore (Petrović et al., 2017). Për më tepër, kjo pjesëmarrje 
ndikon drejtpërdrejt në rritjen e pavarësisë ekonomike të grave, e cila është një faktor kyç 
për zhvillimin social dhe ekonomik të qëndrueshëm në zonat rurale. Në kontekste 
europiane, për shembull në Itali, Spanjë dhe Francë, përfshirja e grave në aktivitetet 
agroturistike ka çuar në krijimin e mikrondërmarrjeve të drejtuara nga gratë dhe në 
diversifikimin e burimeve të të ardhurave familjare. Kjo ka ndikuar në reduktimin e varësisë 
ekonomike nga meshkujt dhe ka përmirësuar pozicionin e grave brenda familjes dhe 
komunitetit (Brandth & Haugen, 2011). Studime të realizuara në vende si Italia dhe Kroacia 
tregojnë se të ardhurat shtesë të gjeneruara nga agroturizmi u kanë mundësuar grave të 
investojnë në arsimimin e fëmijëve dhe mirëqenien e familjes, duke ndikuar pozitivisht në 
zhvillimin afatgjatë të zonave rurale (Sharpley & Vass, 2006). Në këtë kontekst, agroturizmi 
nuk duhet parë vetëm si një burim i ri të ardhurash, por si një mekanizëm për transformim 
social, ku roli i grave jo vetëm që vlerësohet më shumë, por edhe fuqizohet në mënyrë të 
qëndrueshme në strukturat vendore ekonomike dhe institucionale. 
Pjesëmarrja aktive e grave në agroturizëm përbën një mekanizëm të rëndësishëm për 
zhvillimin e kapaciteteve të tyre profesionale dhe menaxheriale. Ky angazhim u jep atyre 
mundësinë të fitojnë aftësi në fusha si menaxhimi i fermës, marketingu, menaxhimi i 
financave dhe shërbimi ndaj klientit, duke rritur aftësinë e tyre për të zhvilluar dhe 
menaxhuar biznese të qëndrueshme (McGehee & Kim, 2004; Petric, 2003; Shortall, 2006). 
Në këtë mënyrë, agroturizmi nuk është vetëm një formë alternative e punësimit, por edhe 
një platformë për zhvillim profesional dhe vetërealizim. 
Programet e orientuara specifikisht për gratë në sektorin e agroturizmit kanë rezultuar 
efektive në rritjen e të ardhurave dhe përmirësimin e qasjes në burime të nevojshme për 
zhvillimin e ndërmarrjeve të vogla. Në Shqipëri dhe rajonin e Ballkanit, skemat e trajnimit 
dhe mbështetjes teknike kanë ndihmuar gratë rurale të fitojnë njohuri praktike për 
menaxhimin e fermave turistike (Sulaj & Themelko, 2024). Shembuj nga vende të BE-së, si 
Italia, tregojnë se programe të tilla si Leader+ dhe Women in Rural Development kanë 

përmirësuar qasjen e grave në financime, rrjete profesionale dhe tregje të reja (Vilcu et al., 
2021). 
Përvoja ndërkombëtare konfirmon rolin e rëndësishëm të agroturizmit si katalizator për 
fuqizimin ekonomik të grave, veçanërisht në zonat ku mundësitë për punësim formal janë 
të kufizuara. Gratë që zhvillojnë me sukses aktivitete agroturistike shpesh shndërrohen në 
modele frymëzuese për komunitetin lokal, duke kontribuar në transformimin 
social-ekonomik të zonave rurale. Ato gjithashtu ndihmojnë në krijimin e rrjeteve 
ndërrajonale për bashkëpunim, marketing të produkteve tradicionale dhe shkëmbim 
përvojash, duke nxitur kështu zhvillimin rural në mënyrë më gjithëpërfshirëse dhe të 
qëndrueshme (McGehee et al., 2007). 
 
Roli i grave në ruajtjen e trashëgimisë kulturore përmes agroturizmit 
Gratë në zonat rurale luajnë një rol të pazëvendësueshëm në ruajtjen dhe transmetimin e 
trashëgimisë kulturore, veçanërisht përmes përfshirjes së tyre në aktivitetet e agroturizmit. 
Ato janë shpesh bartëse të njohurive tradicionale të kulinarisë të trashëguara brez pas 
brezi, duke ruajtur receta autentike dhe teknika tradicionale të gatimit që përbëjnë një 
pjesë të rëndësishme të identitetit kulturor lokal (Ray, 1998). Këto njohuri nuk janë vetëm 
një aspekt i kujtesës kolektive, por edhe një burim i vlefshëm për krijimin e përvojave 
autentike për vizitorët. 
Përveç kulinarisë, gratë janë gjithashtu të angazhuara në organizimin dhe mbajtjen e riteve 
dhe festave tradicionale, të cilat përfshijnë elemente të kulturës materiale dhe shpirtërore 
të komuniteteve rurale (Smith, 2006). Këto aktivitete jo vetëm që i japin jetë traditave 
lokale, por gjithashtu krijojnë një pikë kontakti domethënës ndërmjet vizitorëve dhe 
kulturës vendase (Sharpley & Stone, 2012). Në këtë mënyrë, gratë kontribuojnë në zhvillimin 
e një turizmi të bazuar në autenticitet dhe respekt për trashëgiminë kulturore. 
Përvoja nga vendet e Evropës Jugore si Italia dhe Greqia tregon se gratë kanë luajtur një rol 
të rëndësishëm në promovimin e turizmit përmes organizimit të kurseve të gatimit 
tradicional, eventeve kulturore dhe ekspozimit të zakoneve lokale. Në Shqipëri dhe rajonin e 
Ballkanit, iniciativa të ngjashme kanë filluar të marrin hov, ku gratë jo vetëm që promovojnë 
trashëgiminë, por edhe krijojnë të ardhura shtesë për veten dhe komunitetin. Ky rol i tyre 
është thelbësor jo vetëm për ruajtjen e identitetit kulturor, por edhe për zhvillimin e një 
modeli turizmi të qëndrueshëm dhe gjithëpërfshirës. 
 
Roli i grave në sipërmarrjen sociale në zonat rurale 
Sipërmarrja sociale përfaqëson një formë alternative të biznesit që shkon përtej synimeve 
të fitimit ekonomik, duke u fokusuar në përmirësimin social, fuqizimin e komunitetit dhe 
zhvillimin e qëndrueshëm (EIGE, 2017). Në këtë kontekst, sipërmarrjet sociale të drejtuara 
nga gratë në zonat rurale kanë një ndikim të shumëfishtë. Ato jo vetëm që krijojnë mundësi 
punësimi për gra të tjera, por gjithashtu promovojnë produkte tradicionale dhe vendase, 
duke kontribuar në ruajtjen e trashëgimisë kulturore dhe mbrojtjen e mjedisit. 
Këto iniciativa shpesh shndërrohen në platforma për fuqizimin ekonomik dhe social të 
grave, duke përforcuar lidhjet komunitare dhe duke nxitur bashkëpunimin horizontal brenda 
komunitetit. Kështu, sipërmarrjet sociale kontribuojnë në një rritje ekonomike 
gjithëpërfshirëse dhe në kohezionin social, duke përforcuar rolin e grave si agjente të 
ndryshimit në zonat rurale (Sachs, 2019). 
Megjithatë, pavarësisht këtij potenciali, gratë që angazhohen në sipërmarrje sociale 
përballen me sfida të konsiderueshme. Ndër to përfshihen mungesa e aksesit në financime 

të përshtatshme, kufizime në kapacitetin për të hyrë në tregje më të mëdha dhe mungesa e 
trajnimeve të specializuara për menaxhimin dhe zhvillimin e biznesit. Në vitet e fundit, 
mbështetja nga organizatat ndërkombëtare dhe nismat politike kombëtare dhe evropiane 
ka nisur të përmirësojë këtë situatë, përmes skemave të granteve, mentorimeve dhe 
rrjeteve profesionale që synojnë fuqizimin e sipërmarrjes femërore në kontekst rural. 
 
Transformimi digjital dhe fuqizimi i grave në agroturizëm 
Transformimi digjital ka riformësuar ndjeshëm sektorin e turizmit, përfshirë edhe 
agroturizmin, duke ndikuar në të gjitha hallkat e zinxhirit të vlerës – nga promovimi i 
destinacioneve dhe menaxhimi i rezervimeve, deri te përvoja e konsumatorit dhe ruajtja e 
marrëdhënieve me klientët pas vizitës (Buhalis & Law, 2008). Teknologjitë e informacionit 
dhe komunikimit po u mundësojnë aktorëve lokalë në zonat rurale, përfshirë gratë 
sipërmarrëse, të zgjerojnë praninë e tyre në treg dhe të konkurrojnë në nivel global me 
burime të kufizuara. 
Platforma digjitale si Booking.com, Airbnb dhe TripAdvisor mundësojnë që fermat 
agroturistike të promovohen përpara një audience ndërkombëtare, duke tejkaluar barrierat 
tradicionale të marketingut. Njëkohësisht, përdorimi strategjik i rrjeteve sociale si 
Instagram dhe Facebook u jep grave mundësinë të ndërtojnë marka personale, të tregojnë 
historinë unike të bizneseve të tyre dhe të angazhojnë drejtpërdrejt vizitorët potencialë (UN 
Women, 2020). Kjo është veçanërisht e rëndësishme për gratë që menaxhojnë biznese të 
vogla, pasi i fuqizon në mënyrë të pavarur të kontrollojnë imazhin dhe komunikimin e tyre 
në treg. 
Përveç marketingut, teknologjitë digjitale kanë kontribuar gjithashtu në rritjen e efikasitetit 
operacional të bizneseve rurale. Aplikacionet për menaxhimin e rezervimeve, platformat për 
pagesa elektronike, sistemet për ndjekjen e klientëve dhe softuerët për menaxhimin e 
inventarit janë duke u përdorur gjithnjë e më shumë për të optimizuar proceset dhe për të 
marrë vendime të bazuara në të dhëna (OECD, 2024). Këto mjete janë thelbësore për rritjen 
e konkurrueshmërisë së agroturizmit dhe për fuqizimin ekonomik të grave në kontekste 
rurale, ku qasja në burime tradicionale është shpesh e kufizuar. 
Sfidat gjinore në përfitimin nga transformimi digjital në agroturizëm 
Megjithëse transformimi digjital ofron mundësi të mëdha për fuqizimin e grave në sektorin 
e agroturizmit, përfitimet që sjell ai nuk janë të shpërndara në mënyrë të barabartë. 
Kufizimet strukturore – përfshirë mungesën e aksesit në internet, kostot e larta të pajisjeve 
teknologjike dhe normat social-kulturore – vazhdojnë të pengojnë gratë të përfitojnë 
plotësisht nga këto zhvillime (UN Women, 2020). Pa politika të qëllimshme dhe ndërhyrje të 
fokusuara, digjitalizimi rrezikon të thellojë ndarjen ekzistuese gjinore në vend që ta zbusë 
atë. 
Për të qenë efektiv, ndikimi i digjitalizimit në agroturizëm duhet të shoqërohet me edukim 
digjital gjithëpërfshirës dhe me integrimin e kompetencave teknologjike në programet për 
zhvillim rural. Edukimi digjital mund të shërbejë si katalizator për rritjen e të ardhurave të 
grave, avancimin e statusit të tyre social dhe përmirësimin e qëndrueshmërisë së praktikave 
agroturistike (FAO, 2022). Megjithatë, potenciali i këtij ndikimi mbetet i kufizuar në 
mungesë të mbështetjes institucionale dhe përballë barrierave të vazhdueshme, si 
mungesa e të drejtës së pronësisë mbi tokën, ndarja e pabarabartë e punës dhe vështirësitë 
në aksesin ndaj financimeve dhe kredive (Shortall, 2006; Mujčinović et al., 2024). 
Në kontekstin e Ballkanit Perëndimor, sfidat për gratë në agroturizëm janë të shumta, por 
jo të pakalueshme. Studime të fundit vënë në dukje raste suksesi ku gratë kanë krijuar 

marka të qëndrueshme duke shfrytëzuar burime lokale dhe duke ndërlidhur produktet e 
tyre me tregje të turizmit në rritje (Vujko et al., 2024). Megjithatë, roli i grave shpesh 
mbetet i padukshëm për shkak të mungesës së statistikave të disagreguara dhe të 
stereotipeve gjinore që i kufizojnë ato në detyra "ndihmëse", larg pozicioneve drejtuese. 
Këto konstatime nënvizojnë domosdoshmërinë e politikave të ndërthurura që adresojnë 
njëkohësisht çështjet gjinore dhe ato zhvillimore. Përkrahja për gratë në sipërmarrjen 
sociale dhe agroturizmin rural nuk duhet të synojë vetëm krijimin e mundësive ekonomike, 
por edhe fuqizimin e tyre si ruajtëse të trashëgimisë kulturore dhe si aktore kyçe në 
zhvillimin e qëndrueshëm të komuniteteve rurale. 
 
3.​ Situata në Ballkanin Perëndimor: Mundësitë dhe Sfidat 
Në të dy rajonet – Bashkimin Evropian dhe Ballkanin Perëndimor – gratë përfaqësojnë një 
aset të rëndësishëm për zhvillimin e qëndrueshëm rural, veçanërisht nëpërmjet përfshirjes 
së tyre në agroturizëm. Megjithatë, niveli i pjesëmarrjes së tyre, shkalla e mbështetjes 
institucionale dhe mundësitë për të aksesuar burime ekonomike dhe teknologjike 
ndryshojnë ndjeshëm midis këtyre konteksteve. 
Në Bashkimin Evropian, gratë përbëjnë rreth 30% të drejtuesve të fermave dhe po marrin 
pjesë gjithnjë e më tepër në modele të reja të sipërmarrjes rurale, përfshirë ekonominë 
sociale, agroturizmin dhe sektorë të lidhur me bioekonominë (FEPS, 2022). Politikat e BE-së 
ofrojnë një kuadër të konsoliduar për promovimin e barazisë gjinore dhe fuqizimin ekonomik 
të grave në zonat rurale. Strategjia për Barazi Gjinore 2020–2025, Paketa e Gjelbër dhe 
instrumentet financiare të Politikës së Përbashkët Bujqësore (CAP) synojnë të eliminojnë 
pengesat strukturore dhe të mbështesin gratë përmes subvencioneve, trajnimeve dhe 
masave për rritjen e aksesit në tokë, kredi dhe teknologji. 
Në vendet e Ballkanit Perëndimor pjesëmarrja e grave në drejtimin e fermave mbetet shumë 
më e ulët – shpesh më pak se 10% – dhe roli i tyre vazhdon të jetë informal dhe i 
padukshëm (FAO, 2021; UN Women Albania, 2024). Pjesa më e madhe e grave angazhohen 
në punë të papaguara brenda fermave familjare, pa mbështetje të drejtpërdrejtë nga 
politikat publike (FAO & GIZ, 2024; UN Women Albania, 2024). Për më tepër, niveli i 
pronësisë mbi tokën nga gratë mbetet jashtëzakonisht i ulët (p.sh. në Shqipëri vetëm 8.6% 
e grave zotërojnë certifikatë pronësie në emrin e tyre, INSTAT, 2023). Në Ballkanin 
Perëndimor, ndonëse gratë luajnë një rol kyç në mbajtjen dhe diversifikimin e ekonomive 
rurale, pjesëmarrja e tyre si sipërmarrëse mbetet e kufizuar për shkak të një sërë faktorësh 
strukturorë dhe kulturorë. Gratë kanë më pak akses në tokë, janë më të prekura nga 
mungesa e kapitalit fillestar dhe rrallë përfaqësohen në vendimmarrje lokale. Mbështetja 
institucionale është e fragmentuar, ndërsa politikat zhvillimore rrallë përfshijnë objektiva të 
qarta gjinore. Për më tepër, mungesa e të dhënave të disagreguara gjinore dhe stereotipet 
sociale kufizojnë aftësinë e grave për të hyrë në sektorë me potencial të lartë, si agroturizmi 
digjital. 
Politikat e BE-së, si programet LEADER, janë të strukturuara në mënyrë që të inkurajojnë 
përfshirjen e grave në sipërmarrje rurale, përfshirë agroturizmin, duke ofruar akses në 
financime, trajnime dhe mbështetje të përshtatur për nevojat e tyre. Sipas raportit të EIGE 
(2023), gratë evropiane në zonat rurale përfitojnë nga trajnime profesionale, rrjete 
mentorimi dhe qasje më të lehtë në financa për të zhvilluar biznese të bazuara në turizëm 
rural. Rrjetet evropiane të grave në bujqësi dhe agroturizëm ndihmojnë në shkëmbimin e 
përvojave, mentorimin dhe pjesëmarrjen në panaire dhe projekte ndërkombëtare (Dweyer, 
2025). Në Ballkanin Perëndimor, mungojnë rrjete të tilla të institucionalizuara; pjesëmarrja 

e grave në trajnime dhe ekspozita është e kufizuar nga mjetet financiare, mungesa e 
transportit dhe ngarkesa familjare (Mujčinović et al., 2024). 
Në Ballkanin Perëndimor, shumë projekte të financuara nga BE, GIZ, Helvetas, dhe UN 
Women janë fokusuar në ndihmën teknike dhe financiare për gratë në zonat rurale, duke 
ofruar kurse trajnimi dhe krijuar rrjete bashkëpunimi. Bashkëpunimi me organizata 
ndërkombëtare ka ndihmuar në krijimin e kurseve të specializuara dhe mentorimit për gratë 
në agroturizëm, si dhe në përhapjen e praktikave më të mira të zhvillimit të qëndrueshëm. 
Në Kosovë, projekti “Rural Women’s Empowerment” financuar nga Swisscontact ka ofruar 
trajnime për gratë në menaxhimin e mikpritjes dhe marketingun digjital (FAO, 2024). Në 
Shqipëri, programet e GIZ kanë realizuar kurse në gatimin e ushqimeve tradicionale dhe 
menaxhimin e mikpritjes, duke fuqizuar gratë në fshatra të largët. Projekti i financuar nga 
FAO ka trajnuar gra në rajonin e Shkodrës për të zhvilluar aktivitete të tilla si gatimi 
tradicional, guida natyrore dhe shitja e produkteve bio për turistët (FAO & GIZ, 2024).  
Në tabelën 1 paraqitet një analizë krahasuese ndërmjet Bashkimit Evropian dhe Ballkanit 
Perëndimor, e cila nxjerr në pah dallimet e dukshme në nivelin e pjesëmarrjes dhe fuqizimit 
të grave në agroturizëm dhe zhvillimin rural. Ndërsa BE-ja ka zhvilluar një kornizë të 
integruar politikash që mbështet pjesëmarrjen aktive të grave – përmes fondeve bujqësore, 
strategjive gjinore dhe promovimit të digjitalizimit rural – vendet e Ballkanit Perëndimor 
përballen ende me sfida strukturore dhe institucionale. Ndërsa BE po përparon në 
çmontimin e stereotipeve gjinore, sidomos në vendet nordike dhe perëndimore, vendet e 
Ballkanit përballen ende me kultura patriarkale që kufizojnë rolin e gruas si aktore 
ekonomike në fshat. Kjo ndikon në vetëbesimin e grave për të ndërmarrë iniciativa turistike 
dhe në mospërkrahjen nga familja apo komuniteti (ibid). 
 
Tabela 1: Gratë në agroturizëm Bashkimi Evropian vs. Ballkani Perëndimor 
 

 
Burimi: Autorët bazuar në literaturë 
 
Mungesa e statistikave të detajuara, e qasjes në financim, si dhe normat sociale kufizuese, 
pengojnë potencialin e plotë të grave si aktore të zhvillimit të qëndrueshëm. Në këtë 
kontekst, harmonizimi i politikave zhvillimore dhe avancimi i bashkëpunimit ndër-rajonal 
paraqiten si hapa të domosdoshëm. Përfshirja më e gjerë e grave në turizmin rural, e 
mbështetur nga trajnime digjitale, sigurimi i aksesit në kredi dhe reforma ligjore për 
pronësinë, është thelbësore për të garantuar jo vetëm barazinë gjinore, por edhe 
qëndrueshmërinë afatgjatë të komuniteteve rurale në të dy rajonet. 

Përfshirja e grave në agroturizëm dhe zhvillimin rural paraqet një potencial të rëndësishëm 
për nxitjen e qëndrueshmërisë ekonomike dhe sociale në komunitetet rurale, si në 
Bashkimin Evropian ashtu edhe në Ballkanin Perëndimor. Megjithatë, hendeku gjinor 
mbetet i theksuar. Në BE, gratë gëzojnë një nivel më të lartë të mbështetjes institucionale, 
qasje më të mirë në fonde dhe politika të qarta për fuqizimin e tyre, ndërsa në Ballkanin 
Perëndimor ato përballen me sfida të ndërlidhura me pronësinë, informalitetin e punës dhe 
mungesën e përfaqësimit në vendimmarrje. 
Shembujt pozitivë të grave sipërmarrëse në agroturizëm tregojnë se ndryshimi është i 
mundur, veçanërisht kur mbështetet nga qasje të ndërthurura që përfshijnë edukimin 
digjital, përmirësimin e aksesit në tregje dhe kreditim, si dhe ndryshime kulturore dhe 
ligjore. Në këtë drejtim, bashkëpunimi ndër-rajonal dhe shkëmbimi i praktikave të mira 
midis vendeve të BE-së dhe Ballkanit Perëndimor paraqet një strategji të vlefshme për të 
avancuar barazinë gjinore dhe zhvillimin rural gjithëpërfshirës. 
Në dekadën e fundit, përfshirja e grave në sektorin e agroturizmit në Ballkanin Perëndimor 
ka njohur një rritje domethënëse, duke reflektuar ndryshime pozitive në drejtim të fuqizimit 
ekonomik të grave rurale. Ky zhvillim është ndihmuar nga kërkesa në rritje për turizëm të 
qëndrueshëm, të personalizuar dhe të bazuar në komunitet, ku gratë luajnë një rol të 
pazëvendësueshëm si ruajtëse të trashëgimisë kulturore dhe promovuese të mikpritjes 
tradicionale (OECD, 2024). 
Rajoni, veçanërisht zonat malore dhe ato bregdetare, paraqet potencial të lartë për 
zhvillimin rural përmes agroturizmit, ku gratë janë shpesh mbajtëse të traditave familjare 
dhe të vlerave autentike që tërheqin vizitorët. Ato kontribuojnë në përgatitjen e ushqimeve 
tradicionale, në ruajtjen e recetave lokale, në artizanat dhe në tregimin e historive vendore, 
duke e bërë përvojën turistike më të pasur dhe më të lidhur me vendin (MTE, 2024). 
Në Shqipëri, të dhënat nga Ministria e Turizmit dhe Mjedisit tregojnë se rreth 35% e njësive 
agroturistike të certifikuara kanë të përfshira gra në role kyçe, si menaxhere, guida vendore 
apo ofruese të produkteve artizanale dhe ushqimore (MTE, 2024). Sipas strategjisë së 
agroturizmit të miratuar nga qeveria, nxitja e pjesëmarrjes së grave mbetet prioritet, me 
theks te ndërtimi i kapaciteteve dhe mbështetja financiare nëpërmjet skemave kombëtare 
të subvencioneve (Ministria e Turizmit dhe Mjedisit, 2024).  Në Kosovë, projekte të 
financuara nga donatorë ndërkombëtarë si Helvetas dhe Swisscontact kanë kontribuar në 
krijimin e rrjeteve të grave artizane në zonat rurale. Programi “Promovimi i Turizmit Rural” 
ka ndihmuar në fuqizimin e grave përmes trajnimeve, përmirësimit të marketingut digjital 
dhe përfshirjes së tyre në tregun turistik, duke përforcuar rolin e tyre si agjente të 
ndryshimit ekonomik në komunitete (FAO, 2024). 
Në Bosnje dhe Hercegovinë, përfshirja e grave në agroturizëm është ngushtësisht e lidhur 
me proceset e rimëkëmbjes pas konfliktit. Projekte si “Farm Women Cooperatives” kanë 
kontribuar në rritjen e kapaciteteve prodhuese të grave dhe në zhvillimin e markave të reja 
të ushqimeve dhe produkteve artizanale, të cilat kanë fituar njohje edhe në tregje jashtë 
rajonit (FAO and UN Women, 2021). 
Transformimi digjital po luan një rol gjithnjë e më të rëndësishëm në fuqizimin e grave të 
angazhuara në sektorin e agroturizmit në Ballkanin Perëndimor. Përdorimi i platformave 
digjitale si rrjetet sociale, uebfaqet e specializuara për turizëm dhe aplikacionet mobile u 
mundëson grave në zonat rurale të promovojnë produktet dhe shërbimet e tyre përtej 
kufijve lokalë. Ky proces jo vetëm që ndihmon në zgjerimin e tregut, por gjithashtu krijon 
mundësi reale për tërheqjen e vizitorëve nga zonat urbane dhe tregjet ndërkombëtare 
(OECD, 2018). Këto platforma ofrojnë më shumë sesa promovim vizual – ato u japin grave 

mundësinë për të ndërtuar një narrativë personale rreth bizneseve të tyre, duke theksuar 
origjinën, kulturën dhe përvojat unike që ofrojnë, elementë thelbësorë në tërheqjen e 
turistëve që kërkojnë autenticitet dhe përfshirje kulturore (Ramaj-Desku & Ukaj, 2021). 
Përmes përmbajtjes digjitale – si blogje, video të shkurtra, apo postime rrëfimtare – shumë 
gra kanë arritur të krijojnë lidhje emocionale me konsumatorin, duke ndikuar në 
diferencimin e produkteve të tyre në tregun konkurrues të turizmit rural. Kjo qasje e 
personalizuar ndaj tregut është një mjet efektiv për rritjen e vizibilitetit dhe besnikërisë së 
klientëve. 
Për më tepër, teknologjitë digjitale ofrojnë akses të zgjeruar në edukim dhe formim 
profesional. Gratë rurale mund të ndjekin kurse online falas ose me kosto të ulët në fusha 
të tilla si marketingu digjital, menaxhimi i mikpritjes, siguria ushqimore dhe përdorimi i 
platformave të rezervimit. Organizata ndërkombëtare si FAO (2022) theksojnë rëndësinë e 
trajnimeve të tilla në ngritjen e kapaciteteve të grave në zonat rurale. Gjithashtu, platformat 
digjitale krijojnë mundësi për rrjetëzim mes grave sipërmarrëse, duke nxitur shkëmbimin e 
ideve, praktikave të mira dhe zgjidhjeve inovative ndaj sfidave të përbashkëta. Ky 
bashkëpunim ndërkufitar ka rezultuar në nisma konkrete si paketa turistike të integruara 
dhe organizimi i aktiviteteve sezonale të përbashkëta. Përfshirja e grave në procesin e 
digjitalizimit nuk ka vetëm ndikim ekonomik. Ajo forcon vetëbesimin, rrit pjesëmarrjen në 
jetën komunitare dhe nxit përfshirjen në procese vendimmarrëse në nivel lokal. Gratë që 
përdorin teknologjinë në mënyrë të suksesshme në bizneset e tyre shpesh shndërrohen në 
modele frymëzuese për gra të tjera në komunitet, duke nxitur një cikël pozitiv të fuqizimit 
gjinor dhe zhvillimit lokal (World Bank, 2020). 
Përfshirja e grave në agroturizëm në Ballkanin Perëndimor: Sfidat dhe pengesat kryesore 
Përfshirja e grave në agroturizëm në Ballkanin Perëndimor mbetet e kufizuar për shkak të 
një sërë sfidash ndërsektoriale, që përfshijnë pabarazitë gjinore, kufizimet financiare dhe 
institucionale, si dhe barrierat kulturore të trashëguara. Gratë zotërojnë më pak tokë dhe 
burime krahasuar me burrat, duke reduktuar aftësinë e tyre për të aksesuar kredi dhe 
grante për investime në sektorin agroturistik (FAO & GIZ, 2024). Këto pabarazi janë të 
rrënjosura në norma patriarkale dhe mangësi ligjore në regjistrimin e përbashkët të pronës 
familjare (UN Women, 2020). 
Një pengesë e rëndësishme lidhet me kufizimin e aksesit të grave në prona, financim dhe 
shërbime mbështetëse, çka ndikon negativisht në zhvillimin e bizneseve dhe në pavarësinë 
e tyre ekonomike. Mungesa e garancive për kredi, diskriminimi gjinor dhe mungesa e 
edukimit financiar e përjashtojnë një pjesë të madhe të grave nga tregu formal i kapitalit. 
Gjithashtu, mungesa e programeve të dedikuara për gratë në zonat rurale, që ofrojnë 
trajnime dhe mentorim, përbën një pengesë shtesë për menaxhimin efektiv të aktiviteteve 
të agroturizmit. Për më tepër, pjesëmarrja e grave në skemat e subvencioneve bujqësore 
dhe zhvillimit rural mbetet e ulët, shpesh si pasojë e informalitetit të aktiviteteve të tyre, 
mungesës së informacionit dhe paragjykimeve institucionale (Sulaj & Themelko, 2024; 
Zhang et al., 2024). Gratë shpesh ushtrojnë agroturizmin në mënyrë joformale, jashtë 
sistemit të mbështetjes publike dhe strukturave shtetërore. 
Një tjetër pengesë kyçe është mungesa e njohurive teknike dhe dixhitale, që kufizon 
aftësinë e grave për të menaxhuar dhe promovuar bizneset e tyre në një treg gjithnjë e më 
shumë të dixhitalizuar. Gratë në zonat rurale kanë akses të kufizuar në trajnime dhe 
platforma marketingu, duke u përjashtuar nga mundësitë për zgjerimin e biznesit përmes 
rrjeteve sociale dhe mjeteve dixhitale. Rritja e kapaciteteve të tyre teknologjike kërkon 

politika të synuara, që përfshijnë trajnime të specializuara, asistencë teknike dhe ndërtimin 
e rrjeteve mbështetëse. 
Një problem i vazhdueshëm është mosnjohja dhe mosshpërblimi i punës së grave në këtë 
sektor, çka kontribuon në thellimin e pabarazive sociale dhe ekonomike (Wajcman, Young & 
Fitzmaurice, 2020). Ngarkesa e dyfishtë që lind nga kombinimi i detyrimeve familjare me 
përgjegjësitë e biznesit përbën një sfidë të madhe. Shumë gra në zonat rurale mbajnë 
barrën kryesore të punëve të papaguara në familje, duke reduktuar ndjeshëm kohën dhe 
burimet që mund të investojnë në zhvillimin e agroturizmit. Politikat mbështetëse, përfshirë 
shërbimet e përballueshme për kujdesin ndaj fëmijëve dhe promovimin e ndarjes së 
barabartë të detyrimeve familjare, janë të domosdoshme për fuqizimin e rolit të grave në 
këtë sektor. 
Stereotipet gjinore dhe ndarja tradicionale e roleve vazhdojnë të përbëjnë pengesa të 
konsiderueshme për përfshirjen e barabartë të grave në sektorin e agroturizmit. Strukturat 
kulturore dhe sociale ndikojnë në mënyrën se si gratë perceptohen dhe në mundësitë që u 
jepen për të kontribuar në zhvillimin ekonomik dhe social të komuniteteve rurale. Normat 
sociale dhe pritshmëritë kulturore shpesh i mbajnë gratë të kufizuara në role tradicionale, 
duke e bërë të vështirë për to të ndërmarrin iniciativa në biznes apo sipërmarrje. Në 
kontekstin e agroturizmit, kjo shpesh përkthehet në përfshirjen e grave vetëm në detyra si 
përgatitja e ushqimit apo pritja e vizitorëve, ndërsa rolet menaxheriale dhe vendimmarrëse 
mbeten në duart e burrave. Për tejkalimin e këtyre barrierave kërkohen politika dhe 
ndërhyrje që synojnë sfidimin e stereotipeve gjinore, fuqizimin e grave dhe promovimin e një 
ndarjeje më të drejtë të roleve në komunitetet rurale. 
Gratë që punojnë në sektorin e agroturizmit përballen gjithashtu me barriera ligjore dhe 
institucionale, të cilat kufizojnë aksesin e tyre në pronësi, financa dhe mbështetje 
institucionale. Procedurat burokratike të ndërlikuara, mungesa e informacionit të qartë dhe 
përkrahja e kufizuar nga institucionet shtetërore, shpesh i pengojnë gratë në krijimin dhe 
menaxhimin efektiv të bizneseve të tyre. Ligjet dhe praktikat në disa zona nuk i favorizojnë 
gratë për të përfituar nga kreditë, subvencionet apo programet mbështetëse financiare, 
duke thelluar më tej hendekun gjinor në qasjen ndaj burimeve ekonomike. Për këtë arsye, 
përmirësimi i kuadrit ligjor dhe forcimi i institucioneve që mbështesin sipërmarrjen e grave 
janë të domosdoshme për një zhvillim më të drejtë dhe gjithëpërfshirës në agroturizëm. 
Nga ana tjetër, transformimi digjital në agroturizëm nuk është vetëm një çështje 
teknologjike, por edhe kulturore dhe institucionale. Sipas UNDP (2021), faktorë si mungesa 
e edukimit digjital, stereotipet gjinore dhe mungesa e qasjes në internet cilësor përbëjnë 
pengesa serioze për përfshirjen e grave në ekonominë digjitale të turizmit rural. Në Shqipëri, 
megjithëse sektori i agroturizmit është në rritje, mbështetja për përdorimin e teknologjive 
digjitale është ende e fragmentarizuar. Shumë gra varen nga rrjetet e tyre sociale dhe 
ndihma e organizatave joqeveritare për të përvetësuar aftësitë bazike digjitale, si përdorimi 
i rrjeteve sociale për marketing apo menaxhimi i rezervimeve në platforma si Booking.com 
(Hilbert, 2011). 
Një ndër pengesat më të mëdha është mungesa e aksesit në pajisje teknologjike dhe 
internet të qëndrueshëm. Sipas UN Women (2020), gratë në zonat rurale janë 17% më pak 
të lidhura në internet sesa burrat, gjë që kufizon mundësinë e tyre për të përdorur 
platformat online të marketingut dhe menaxhimit të klientëve. Mungesa e edukimit 
teknologjik përbën një tjetër sfidë kritike. Shumë gra nuk kanë përfituar nga trajnime 
formale mbi përdorimin e platformave online, menaxhimin e pagesave apo dizajnimin e 
faqeve të internetit për promovimin e produkteve dhe shërbimeve (FAO, 2022). Edhe kur 

ofrohen programe trajnimi, ato shpesh nuk janë të përshtatura me realitetin dhe nevojat e 
grave rurale, apo janë të vështira për t’u ndjekur për shkak të angazhimeve familjare dhe 
mungesës së transportit. 
Ndarja digjitale është veçanërisht e theksuar në zonat rurale dhe malore të Shqipërisë dhe 
rajonit, ku shumë gra nuk kanë akses në telefonë inteligjentë dhe trajnim teknologjik (RCC, 
2021). Në shumë komunitete rurale mbizotëron ende bindja se teknologjia është “punë për 
burra”, çka e pengon përdorimin aktiv të saj nga gratë. Këto stereotipe ndikojnë negativisht 
në vetëbesimin e grave dhe kufizojnë përpjekjet për të eksploruar mundësi të reja përmes 
teknologjisë. Investimi fillestar për pajisje, infrastrukturë dhe aplikacione marketingu është 
shpesh i paarritshëm për shumë gra, të cilat për shkak të mungesës së pronësisë nuk kanë 
as akses në kredi (Mujčinović et al., 2024). 
Së fundmi, një pengesë thelbësore është përjashtimi i grave nga strukturat vendimmarrëse 
lokale dhe rajonale, ku hartohen politikat e zhvillimit rural dhe të agroturizmit. Mungesa e 
përfaqësimit të grave nënkupton se sfidat e tyre digjitale shpesh anashkalohen, duke 
përforcuar ciklin e përjashtimit (UNDP, 2021). Për një agroturizëm më gjithëpërfshirës dhe 
të qëndrueshëm, është thelbësore që politikat zhvillimore të integrojnë perspektivën 
gjinore në mënyrë efektive. 
 
Tabela 2: Sfidat kryesore sipas vendit 

 
Burimi: Autorët bazuar në literaturë 
 
Sfidat vazhdojnë të jenë të dukshme: mungesë trajnimi, mosbesim në teknologji, mungesë 
kohe për shkak të detyrimeve shtëpiake, dhe, mbi të gjitha, përjashtimi i heshtur nga 
proceset formale të politikëbërjes lokale dhe rajonale. Këto elemente kërkojnë vëmendje të 
veçantë për të siguruar që transformimi digjital të mos jetë një mekanizëm për përjashtim 
të mëtejshëm, por një mjet për përfshirje dhe barazi. Duke adresuar këto sfida në mënyrë të 
integruar, mund të krijohen kushte më të favorshme për përfshirjen e grave në agroturizëm 
dhe për zhvillimin e qëndrueshëm të zonave rurale në Ballkanin Perëndimor. 
 
4.​ Gjetjet Kryesore  
 
Në përputhje me literaturën ekzistuese, ky studim konfirmon se gratë që marrin pjesë në 
aktivitete agroturistike nuk janë thjesht ndihmëse në biznese familjare, por shpesh janë 
edhe iniciatore të vetme të aktiviteteve turistike, duke u përfshirë në menaxhim, marketing, 
dhe ofrim shërbimesh (Kizos & Iosifides, 2007). Puna e tyre ndihmon jo vetëm në rritjen e të 
ardhurave familjare, por edhe në promovimin e trashëgimisë kulturore dhe ruajtjen e 
identitetit lokal, duke krijuar një lidhje të qëndrueshme midis komunitetit dhe vizitorëve 
(Petrović et al., 2017). Agroturizmi ofron një hapësirë të favorshme për përfshirjen e grave 

në sipërmarrje rurale, duke kombinuar aktivitetet tradicionale të kujdesit për familjen, 
mikpritjes dhe përpunimit të produkteve me zhvillimin ekonomik lokal (Kizos & Iosifides, 
2007; FAO, 2022). Gjetjet tregojnë disa mundësi të rëndësishme: 
o​ Gratë shpesh posedojnë njohuri të trashëguara mbi gatimin tradicional, artizanatin 
dhe bujqësinë e qëndrueshme, të cilat mund të komercializohen përmes agroturizmit 
(Xhoxhi & Szucs, 2024). 
o​ Agroturizmi është vlerësuar si një alternativë për diversifikimin e të ardhurave të 
familjes rurale, ku gratë marrin një rol kyç në ofrimin e shërbimeve (Sachs, 2019). 
o​ Gratë që operojnë në agroturizëm kanë treguar përmirësim në vetëbesim, 
pjesëmarrje në vendimmarrje dhe krijimin e rrjeteve të bashkëpunimit lokal (Petrović et al., 
2017). 
o​ Transformimi digjital ka ndikuar pozitivisht në përfshirjen e grave në sipërmarrjet 
rurale, sidomos në agroturizëm. Përdorimi i rrjeteve sociale, platformave të pagesave dhe 
rezervimeve online ka sjellë rritje të klientelës dhe të ardhurave (Franić, 2015; OECD, 2018).  
o​ Teknologjia ka nxitur vetëpunësimin e grave dhe zhvillimin e mikro-ndërmarrjeve. 
Platformat si Instagram dhe Booking.com u mundësojnë grave promovim direkt, rritje të të 
ardhurave dhe më shumë kontroll në vendimmarrje (World Bank, 2020). 
o​ Gratë në rrjete digjitale si “Rural Women Business Network” përfitojnë nga rritja e 
dukshmërisë, ndarja e burimeve dhe përkrahja e ndërsjellë, duke forcuar bashkëpunimin 
dhe qëndrueshmërinë (OECD, 2024). 
 
Pavarësisht potencialit, gratë përballen me sfida të shumëfishta që kufizojnë përfshirjen e 
tyre të plotë: 
o​ Gratë shpesh nuk kanë pronësi formale mbi tokën ose asetet, gjë që i pengon të 
përfitojnë nga skemat e mbështetjes publike apo kreditë për zhvillimin e agroturizmit (FAO, 
2022). 
o​ Roli tradicional gjinor i ngarkon gratë me përgjegjësi të shtëpisë dhe kujdesit 
familjar, duke reduktuar kohën dhe energjinë që mund të investojnë në aktivitetet turistike 
(Shortall, 2006). 
o​ Gratë kanë më pak akses në rrjete profesionale, grupe prodhuesish ose bashkime 
turistike, gjë që redukton mundësitë për promovim, trajnime dhe bashkëpunim (Petrović et 
al., 2017). 
o​ Strategjitë kombëtare dhe lokale për zhvillimin rural rrallë herë përfshijnë masa të 
posaçme për të fuqizuar rolin e grave në agroturizëm (Ministry o Agriculture Montenegro, 
2021). 
o​ Një nga sfidat kryesore është ndarja digjitale gjinore. Gratë në zonat rurale shpesh 
përballen me mungesë trajnimesh, internet të dobët dhe pajisje teknologjike, duke kufizuar 
përfshirjen e tyre të barabartë në agroturizëm (Mujčinović et al., 2024; UN Women, 2020). 
Iniciativa si trajnimet për menaxhimin e biznesit të vogël, aksesi në grante dhe promovimi i 
rrjeteve të grave fermere po krijojnë gradualisht një infrastrukturë mbështetëse, edhe pse 
shpesh në formë pilot dhe me përfshirje të kufizuar (UN Women, 2024). Megjithë 
potencialin, gjetjet e nxjerra nga dokumentet dhe literatura tregojnë një hendek të thellë 
ndërmjet mundësive teorike dhe realitetit praktik për gratë në këtë sektor. Gratë rurale 
shpesh nuk janë pronare ligjore të tokës ose pronave ku zhvillohet aktiviteti, çka e bën të 
vështirë aksesin në kreditim apo përfitimin nga programet e mbështetjes (FAO, 2022; 
UNWTO & UNDP, 2018). Kjo përforcohet nga mungesa e përfaqësimit gjinor në politikëbërje 

dhe në organizatat profesionale të bujqësisë apo turizmit. Ndërsa politikat kombëtare për 
zhvillimin rural dhe turizmin shpesh përmendin "gratë" si kategori për t’u ndihmuar, 
mungon një strategji e dedikuar dhe e buxhetuar për t’i fuqizuar ato në mënyrë efektive 
(Ministry of Agriculture and Rural Development, 2022). Politikat për zhvillim rural nuk duhet 
të jenë neutrale ndaj gjinisë, por të ndërtohen mbi parime të barazisë dhe drejtësisë sociale 
(Sachs, 2019). Mbështetja e grave në agroturizëm kërkon jo vetëm ndihmë financiare, por 
edhe trajnime të përshtatura, mentorim, akses në rrjete profesionale, dhe nxitje për 
partneritete me sektorin privat. Roli i shtetit dhe organizatave është kyç për të reduktuar 
hendekun digjital gjinor. Programet për edukim dhe mentorim teknologjik për gratë kanë 
sjellë ndikim pozitiv në zhvillimin rural të qëndrueshëm (UNDP, 2021; OECD, 2024). Politikat 
e zhvillimit rural duhet të adresojnë drejtpërdrejt përfshirjen gjinore në digjitalizim, 
veçanërisht në vende si Kosova dhe Bosnja, ku qasja e grave në aftësi digjitale dhe tregun e 
punës është më e kufizuar (FAO, 2024; FAO & UN Women, 2021). 
 
5.​ Konkluzione  
 
Ky studim nxjerr në pah se agroturizmi përfaqëson një mundësi të vlefshme për fuqizimin 
ekonomik, social dhe kulturor të grave në zonat rurale, duke u shërbyer si një hapësirë ku 
gratë mund të luajnë një rol të rëndësishëm si sipërmarrëse, kontribuese në zhvillimin 
ekonomik lokal dhe mbrojtëse të trashëgimisë kulturore përmes aktiviteteve të 
agroturizmit. Këto aktivitete u ofrojnë atyre mundësi për të gjeneruar të ardhura shtesë, si 
dhe për të rritur pjesëmarrjen e tyre në jetën publike dhe ekonomike të komuniteteve ku 
jetojnë, duke forcuar pozitën e tyre sociale dhe ekonomike. Megjithatë, analiza tregon se 
sfidat strukturore vazhdojnë të mbeten të theksuara, përfshirë mungesën e pronësisë mbi 
tokën, qasjen e kufizuar në financa dhe trajnime, mungesën e përfaqësimit institucional, si 
dhe ngarkesën e dyfishtë të punës. Këto pengesa kufizojnë mundësitë reale të grave për të 
përfituar në mënyrë të barabartë nga zhvillimi i agroturizmit. Në qendër të analizës ishte 
dyzimi ndërmjet mundësive të reja që krijon teknologjia – si vetëpunësimi, qasja në tregje 
digjitale dhe rrjetëzimi – dhe sfidave strukturore me të cilat përballen gratë, si mungesa e 
edukimit teknologjik, infrastruktura e dobët digjitale dhe normat gjinore penguese. 
Teknologjia, nëse shoqërohet me mbështetje institucionale dhe qasje gjithëpërfshirëse 
gjinore, mund të jetë një mjet i fuqishëm për të zvogëluar pabarazitë dhe për të nxitur 
zhvillimin rural të qëndrueshëm. Për të tejkaluar këto pengesa, është e domosdoshme një 
qasje e bashkërenduar mes politikëbërësve, organizatave joqeveritare dhe aktorëve të 
tregut, me synimin për të zhvilluar politika të ndjeshme ndaj gjinisë, për të ofruar 
mbështetje të posaçme për gratë sipërmarrëse në zonat rurale, si dhe për të nxitur krijimin 
e rrjeteve të bashkëpunimit dhe shkëmbimit të përvojave. Fuqizimi i grave në sektorin e 
agroturizmit përfaqëson më shumë se një çështje të barazisë gjinore, pasi përbën një 
strategji të fuqishme për zhvillimin e qëndrueshëm, që ndihmon në forcimin e ekonomive 
rurale, ruajtjen e mjedisit dhe në ofrimin e alternativave të reja të jetesës për komunitetet 
lokale. Punimi thekson rëndësinë e politikave të synuara për fuqizimin digjital të grave, 
përfshirjen e tyre në programet e trajnimit rural, si dhe rolin që kanë rrjetet digjitale, 
partneritetet dhe mbështetja financiare në nxitjen e sipërmarrjeve të udhëhequra nga gratë 
në fshat. Këto elemente janë thelbësore për të siguruar që transformimi digjital të mos jetë 
vetëm teknologjik, por edhe shoqëror dhe gjinor. 

